
1.- A PONTE DO DEMO 

Conta a lenda que una crecida do río Deza, arrasou unha vez máis a vella ponte 

que os frades estaban cansado de reconstruír cada certo tempo. O acceso ao 

mosteiro non podía seguir a mercé dos caprichos do río, por tanto era necesario 

solucionar o problema dunha vez por todas. 

 

 

 

As dificultades do mosteiro eran moi grandes debido á falta de diñeiro e de 

homes da comarca que soubesen traballar ben a pedra para levantar unha ponte 

indestrutible. 

 

Os monxes fartos de soportar estas penalidades decidiron facer un trato co 

demo, que tiña fama de ser un bo construtor, do cal se encargou o irmán Ramón, 

un monxe moi coñecido pola súa sinceridade, un venres, que consistía en 

pedirlle que construíse unha ponte de adoitada pedra. O demo desconfiaba dos 

monxes, que posuían o salterio de San Ciprián capaz de espantar e atormentar 

ao mesmo diaño se se presentaba. A sinceridade do irmán Ramón convenceuno. 

O trato foi que o demo construiría a ponte de adoitada pedra entre o venres e o 

domingo pola mañá e como recompensa recibiría todas as almas dos vasallos 

https://historiadeza.files.wordpress.com/2019/01/ponte-do-demo-072.jpg


do mosteiro que falecesen ese domingo entre o rezo das horas canónicas de 

Maitines (ao amencer) e Vésperas (á noitiña). 

 

De acordo co trato, o demo construíu unha preciosa ponte que terminou na mañá 

do domingo e cando agardaba contento a súa recompensa de almas; os monxes 

enganárono, xusto ao terminar o rezo de Maitines, que durou o dobre do tempo 

normal, continuaron co canto de Vésperas que todos os fieis seguiron con fervor 

e o demo non puido recibir a súa recompensa. Ao concluír o rezo, ao amencer, 

saíron todos cara ao rio; o seu asombro e alegría foron inmensos, alí estaba a 

ponte perfectamente terminada. 

 

O enfado do demo, por non conseguir o prometido, foi inmenso pero non puido 

facer nada fronte ao poder do salterio de San Ciprián, ao que lle tiña medo e á 

adoitada construción que fixera que non podía destruír. O demo sempre cumpre 

a súa palabra e iso fixo en Carboeiro. Cando séculos máis tarde o salterio de 

San Ciprián foi levado a Toledo por orde do bispo, un pequeno diaño avisou a 

Satanás do traslado do libro e leste volveu a Carboeiro para tomar o seu desquite 

e destruír a ponte; provocou unha pavorosa tempestade que arrasou a ponte 

deixándoo no estado ruinoso que tiña antes da súa restauración, cumprindo a 

súa vinganza. 

2.- O SAN BRAIS DE CHAPA 

O 3 de febreiro é o día que san Brais ten reservado no santoral cristián. Avogoso 

para as enfermidades da gorxa, este santo aparece rexistrado na microtoponimia 

desta zona da parroquia Chapa. Nomes coma o Monte de San Blas, o Regato 

de San Brais, e a Fonte de San Brais (nomeadamente, a Virxe da Fonte). As 

tradicións orais asociadas a este santuario remiten orixinariamente a unha fonte 

na que se realizaban unhas importantes prácticas menciñais de raíces moi 

antigas encubertas polo culto cristián. A capela do san Brais, sita a carón desa 

fonte, din que foi construída porque un ermitán milagrosamente atopou unha 

Virxe de pedra dentro da fonte (de aí o topónimo Virxe da Fonte). A crenza de 

que a auga desa fonte tiña propiedades terapéuticas estivo moi estendida pola 

comarca. No caso de que un rapaz tivera o anganido ou asombramento, é dicir, 

se non medraba nin engordaba, se choraba, se tiña lombrigas..., os seus pais 

ofrecíano á santa. Este ritual consistía en levar o rapaz/rapaza á fonte un 

domingo antes da misa e lavalo nela; logo tirábase a camisa con que se bañara 

polo regato abaixo (localizado ao pé da fonte), e levábase o rapaz /rapaza ata a 

santa para que a tocara.  

 

 

 

 



3.- A SANTA ISABEL DE ESCUADRO 

A santa Isabel ten a súa efeméride o 2 de xullo. Esta santa, prima da Virxe María 

e nai de Xoán o Bautista, ten o seu recuncho na aldea de Penadauga, un 

topónimo que conxuga a voz penna (voz primitiva, quizais da familia de pinna 

‘amea’); con aqua (‘auga’), quizais referíndose a unha pena cunha coviña que 

alberga auga. É dicir, referíndose á Peneda da santa Isabel sobre a que se atopa 

gravada, en posición xacente, a figura da santa. Sobre o dominio da antiga 

Capela de Penadauga existiu un litixio entre os veciños de Graba e Escuadro. 

Polo visto, foi o bispado o que resolveu o asunto mandando as campás e as 

pedras da capela para a igrexa de Graba, mentres que a imaxe da santa Isabel 

foi parar á de Escuadro. Tamén existe a tradición de que, ante tal conflito, a 

imaxe foi posta nun carro de bois e estes elixiron Escuadro como destino da 

imaxe da santa Isabel. 

 

A lenda do Penedo de Penadauga, con pequenas variacións segundo quen a 

conte, reza así: Hai moitos anos dicíase que a imaxe da santa Isabel pertencía 

á parroquia de Escuadro. Un día foi roubada por outra parroquia próxima. A 

imaxe cobrou vida e escapou. Pasou a noite durmindo nun penedo. Á mañá 

seguinte, a imaxe apareceu outra vez na igrexa de Escuadro. A peneda na que 

durmiu está no lugar de Penadauga e ten a forma da imaxe da santa deitada. 

Dende entón é lugar de peregrinaxe e dise que a auga que nace no oco da 

peneda cura as enfermidades da pel (dermatite, verrugas, espullas...) e da vista. 

E fregándose contra o teito da coviña que hai pola parte de baixo da rocha, un 

pode curar as partes do corpo doente. 

 

 



4.- O SAN MARCOS DE LAMELA 

No calendario litúrxico cristián, san Marcos ten o seu día todos os 25 de abril. En 

torno a esa data, os veciños de Lamela e da contorna acoden ata a Capela do 

san Marcos pedíndolle a este santo que os cure do chamado “mal de san 

Marcos”, un mal relacionado coas depresións e os desequilibrios psíquicos. Este 

doenza era curable se o enfermo ía á capela e o párroco lle lía unhas pasaxes 

da Biblia. Cumprido este ritual, a persoa afectada debía escoller a quen pasarlle 

o mal para curarse. Incluso a xente invocaba a intercesión deste santo con rezos 

coma o que dicía: San Marcos bendito / préndoche unha veliña / se acodes en 

espíritu / e me curas a cabeciña.  

 

Segundo a tradición, a capela foi ergueita no ano 1800. Conta a lenda que unha 

moza ofreceu construíla se quedaba curada da picadura dunha perigosa serpe, 

e así o fixo. Alén diso, como san Marcos era tan milagreiro, sobre todo coas 

persoas con enfermidades mentais, os veciños de Orazo (A Estrada), cheos de 

envexa, decidiron roubar a imaxe do santo e levala para a súa capela. Pero alí o 

san Marcos deixou de facer milagres. Os veciños de Lamela, ante o roubo, 

tiveron que mercar unha nova imaxe que seguiu realizando milagres. 

 

 

 



5.- AS TRES BOLAS DE PAN DA FONTE DE VALBUNDÍN (FONTE DE 

LANTANA) 

Un veciño da aldea de Laxe, parroquia de Oleiros, foi traballar de canteiro a Lugo 

e ao pouco de chegar atopouse cun feito que o deixou sorprendido. Un día 

escoitou a unha muller que cantaba este retrouso: “En la Fuente de Lantana 

tengo yo a Isabel, María y Ana”.  O canteiro sabía que a palabra Lantana facía 

referencia á Fonte de Valbundín, que se atopa ao lado do Castro Montaz e, por 

iso, preguntoulle á misteriosa muller porque cantaba daquela maneira. A muller 

respondeulle desta forma: “Cando te marches para a túa terra procura falar antes 

comigo porque teño que dicirche algo moi importante”. O canteiro, un día antes 

de rematar o traballo que tiña apalabrado, foi falar coa señora para saber que lle 

tiña reservado e esta díxolle: “Mañá, antes de marchar, ven por aquí porque teño 

que darche algo”. Aquela noite a muller preparou o forno, coceu o pan e fixo tres 

bolas redondas que meteu nun saco e, ao día seguinte, entregoullas ao canteiro 

dicíndolle: “Neste saco están metidas tres bolas de pan e debes levalas tal como 

están, sen abrilo, á Fonte de Valbundín, que ben sabes onde se atopa. Tes que 

ir dereitamente alí, antes de pasar pola túa casa e a cambio diso has de recibir 

unha recompensa que te fará rico. Eu teño alí tres fillas encantadas que gardan 

un valioso tesouro que será para quen as libere do feitizo”. O canteiro colleu o 

saco coas bolas e emprendeu o camiño de volta cara a aldea de Laxe. Ao chegar 

estaba sendo noite e non fixo como lle mandou aquela señora senón que pasou 

primeiro pola súa casa. A muller do canteiro ao ver que traía aquel saco cerrado, 

pensando que podía ser un regalo para ela, preguntoulle: “E logo que traes 

metido dentro dese saco”. O home respondeulle: “Non cho podo dicir ata mañá, 

pero non debes tocarlle”. Alá pola media noite levantouse caladiñamente a 

muller, a escuras, coa intención de mirar que había dentro daquel saco, 

acercouse a el e abriuno con coidado. Palpou as bolas e arrincoulle un anaco a 

unha delas para probala e volveu, de seguido, a deixar o saco como estaba. Á 

mañá cedo levantouse o home, colleu o saco ao lombo e marchou cara a Fonte 

Valbundín sen saber o que tiña sucedido durante a noite. Unha vez chegado ao 

sitio apareceron tres mozas que lle dixeron: “Traes algo para nós”. O home abriu 

o saco e deulle unha bola a cadansúa moza.  As bolas transformáronse en 

cabalos e dúas mozas, ás que lles dera bolas sen encetar, montaron neles e 

marcharon correndo a galope daquel lugar, pero á moza que collera a bola 



encetada saíulle un cabalo coxo e non puido fuxir como as súas irmáns. 

Resignada, volveu para á fonte onde colleu unha faixa, que lle entregou ao 

canteiro dicíndolle: “Isto é un regalo para a súa muller.  Cando chegue á casa 

envólvalla na cintura”. O home emprendeu o camiño de cara a súa casa pero 

antes de chegar viu un castiñeiro que había a carón do camiño e ocorréuselle 

envolver a faixa nel para ver como era antes de darlla a súa muller. 

Repentinamente ardeu a faixa por si soa, sen que lle puxera lume, e estivo a 

punto de queimar a árbore. O veciño de Laxe, de non ser polo belisco que lle 

dera a súa muller á bola, quedaría rico, pero foi todo ao revés. Non tivo sorte 

niso, sen embargo a súa muller salvouse de morrer queimada grazas á 

curiosidade do home, que tentou imaxinarse como lle quedaría a faixa 

probándoa, primeiramente, no pé do castiñeiro.  

 

Fontes: Presas García, A.; e Carballo Arceo, X.;  

Notas históricas sobre as parroquias de Silleda. 

 

 

 

 

 

 

 

 

 

 

 

 

 

 

 

 

 

 



 

6.- O MILAGRE DA VIRXE DE SIADOR  

 

Na aldea de Siador existe unha imaxe da Virxe da Saleta. A súa festividade 

celébrase o 19 de setembro. No lugar do Marco hai unha caixa para botar esmola 

para a xente que pasa. Un mozo de vinte e seis anos tiña necesidade de marchar 

para gañarse a vida, e non tiña cartos para a viaxe. Pediullos a uns compañeiros 

e dixéronlle que non tiñan. Viuse tan apurado que recordou algo: pensou en ir 

roubalos á caixa da Virxe da Saleta. Despois das doce da noite, cando toda a 

xente estaba durmindo, foinos roubar. Ninguén sabe a cantidade. Marchouse 

para a viaxe con eses cartos. Despois de dous anos o mozo volveu, e despois 

das doce da noite foinos devolver. Botou as súas contas para deixarlle os réditos 

que lle pertencían segundo o que antes lle collera. Meteu os cartos e cerrou a 

caixa, e cando quixo marchar non se deu movido, e pensando un pouco dixo: 

“Metinlle poucos cartos polos réditos que tiña que pagar”, e meteulle máis; cerrou 

a caixa e tampouco se puido mover. Entón volveu pensar e meteulle os cartos 

xustos que roubara e volveu cerrar a caixa e empezou a andar ata lonxe. A Virxe 

non quería réditos… 

 

Narrador: Manuel Troitiño 

Recollida por: Lara Diéguez Troitiño 

 

 

 

 

 

 

 

 

 

 

 

 

 



7.- O PELA PATACAS 

 

No convento de Carboeiro, segundo a lenda, din que vivían alí padres xesuítas. 

Doce padres e un cociñeiro chamado de sobrenome o “Pela Patacas”. Tiñan un 

pozo de auga lonxe do convento e éralle moi complicado ir pola auga para facer 

de comer e dar de beber. O “Pela Patacas” pediulle ao Padre Superior que 

solicitara un pozo ao pé do convento. Este contestoulle que había que pedir un 

permiso ao rei e era moi complicado que o concedera. Pero o “Pela Patacas” 

tanto que lle insistiu que o Padre superior marchou onda o rei a pedirlle ese 

permiso. Entón o rei contestoulle: “Para abrir ese pozo fai falta que me contestes 

a 3 preguntas: Canto podo valer eu como rei? Cantos quilómetros hai de aquí o 

ceo? En que estou pensando neste momento? O Padre superior volveu ao 

convento todo asustado, e preguntáronlle os outros padres: “Que traes de 

novo?”. El contestoulle: “Isto é imposible, teño que contestar a tres preguntas 

moi difíciles. O “Pela Patacas” díxolle: “Dimas a min”, e díxollas. El contestoulle: 

“Esas preguntas seinas A PAISAXE LENDARIA E TOPONÍMICA DO 

CONCELLO DE SILLEDA eu, déixeme ir a min, présteme a súa roupa e máis os 

cartos, e mañá saio. O Padre superior aceptou. Ao día seguinte o “Pela Patacas” 

chegou onda o rei; este mandouno pasar e díxolle: “Que queres?”. E el, vestido 

de Padre superior, contestoulle: “Veño contestar as preguntas para que me dea 

o permiso para construír o pozo”. O rei botouse a rir e dixo: “Moi ben, pois escoita: 

canto podo valer eu como rei? Entón o “Pela Patacas” contestoulle: “Pois se 

Xesuscristo sendo rei do ceo e da Terra foi vendido por 30 diñeiros, vostede 

sendo rei da Terra pode valer 28 diñeiros. O rei díxolle sorprendido: “Moi ben, 

douche a razón. Ben, pois a outra pregunta é: “Cantos quilómetros hai de aquí 

ao ceo?”. E o “Pela Patacas” respondeulle: “Hai dous billóns de quilómetros”. 

Logo o rei díxolle: “Iso non é verdade”. E o “Pela Patacas” respondeulle: “Si que 

é verdade, e se non está conforme mídaos vostede. O rei sorprendido díxolle: 

“Ben, ben, doucho por válido, porque eu non os podo medir. Pero agora venche 

a difícil. En que estou pensando neste momento?”. Entón o 

“Pela Patacas” díxolle: “Meu rei, vostede neste momento está pensando que está 

falando co Padre superior do convento de Carboeiro. E dixo o rei: “Iso é verdade”. 

Logo o “Pela Patacas” quitou a roupa e díxolle: “ Eu son o “Pela Patacas”, que 

non son o Padre superior”. O rei, sorprendido, díxolle: “Pois desta vez 



enganáchesme; acertaches todo o que che o preguntei. Toma este permiso para 

abrir o pozo, pero dende agora o “Pela Patacas” vai ser o Padre superior e o 

Padre superior vai ser o “Pela Patacas”. 

 

Relator: Manuel Troitiño 

Recollida por: Lara Diéguez Troitiño 

 


